
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Industrija, ir-Riċerka u l-
Enerġija, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jilqa’ bi pjaċir il-Komunikazzjoni mill-Kummissjoni dwar il-Politika Industrijali Spazjali 
tal-UE; huwa konvint li Industrija Spazjali Ewropea tista’ tkun kompetittiva fuq livell 
internazzjonali biss jekk tkun aktar kosteffiċjenti u konsolidata;

2. Jenfasizza l-ħtieġa li l-ewwel jiġi ċċarat il-livell ta’ ambizzjoni tal-UE b’mod speċjali fir-
rigward tal-objettivi strateġiċi u geopolitiċi tagħha; jinnota l-fatt li l-Komunikazzjoni ma 
tiddefinixxix ir-relazzjoni bejn il-politika industrijali spazjali tal-UE u l-Politika ta’ 
Sigurtà u ta’ Difiża Komuni (PSDK); jitlob lill-Kummissjoni, l-Istati Membri u l-HR/VP 
sabiex jiddefinixxu b’mod ċar il-kontribut potenzjali ta’ dan is-settur għall-PSDK, in-
natura u l-grad tas-sinerġiji ċivili-militari u r-rilevanza għall-operazzjonijiet tal-PSDK u 
għall-azzjonijiet u l-missjonijiet l-oħra tal-UE fil-qasam tal-prevenzjoni ta’ kunflitti, il-
kontroll tal-armi, in-nonproliferazzjoni ta’ teknoloġiji AQM (Armi ta’ Qerda tal-Massa), 
il-ġlieda kontra t-terroriżmu, il-migrazzjoni u l-kontroll tal-fruntieri;

3. Jinnota l-fatt imsemmi fil-Komunikazzjoni li 60 % tal-elettroniċi abbord is-satelliti 
Ewropej huma attwalment importati mill-Istati Uniti; jitlob inizjattiva dwar kif tista’ tiġi 
mħarsa dejta sensittiva jew personali f’dan il-kuntest; iħeġġeġ ukoll lill-Kummissjoni, l-
ESA, l-EDA u l-Istati Membri sabiex jidentifikaw teknoloġiji kritiċi fil-kuntest tal-proċess 
ta’ dipendenza Ewropea konġunta; ifakkar fir-riskju li l-Istati Uniti jistgħu, f’każ ta’ 
nuqqas ta’ ftehim, jagħlqu jew ixekklu l-infrastruttura spazjali Ewropea;

4. Jappoġġa l-punt mressaq mill-Kummissjoni li għadd ta’ komponenti tas-sistemi spazjali 
huma ta’ użu doppju jew ta’ natura militari u għaldaqstant huma suġġetti għad-Direttiva 
dwar trasferimenti intra-Komunitarji, ir-regolament dwar l-esportazzjoni ta’ oġġetti b’użu 
doppju jew il-Pożizzjoni Komuni dwar l-esportazzjoni tal-armi; 

5. Jinsab imħasseb ferm dwar il-militarizzazzjoni li tinsab għaddejja u l-possibbiltà futura li 
l-ispazju jimtela bl-armamenti, eż. l-emerġenza ta’ armi kontra s-satelliti, armi laser u 
armi kinetiċi oħra li huma ta’ theddida għall-infrastruttura spazjali Ewropea u 
għaldaqstant għas-sigurtà u s-sikerezza taċ-ċittadini tal-UE; jinsab imħasseb ukoll dwar 
iż-żieda fl-użu tal-assi spazjali mill-militar li jista’ jnaqqas jew jillimita l-użu ċivili u l-
applikazzjonijiet ċivili futuri possibbli; jitlob lill-Istati Membri u l-HR/VP sabiex jagħtu 
bidu għar-reviżjoni tat-Trattat dwar l-Ispazju Extratmosferiku tal-1967, li hu meqjus barra 
minn żmienu, jew biex jagħtu bidu għal qafas regolatorju ġdid li jikkunsidra l-progress 
teknoloġiku li sar mis-sittinijiet u li jipprevjeni b’mod effettiv tellieqa tal-armi fl-ispazju 
extratmosferiku u jiżgura l-projbizzjoni ta’ interferenzi dannużi ma’ oġġetti spazjali.


